
აკად. გიორგი წერეთლის სახელობის „ვეფხისტყაოსნის“ აკადემიური 

გამოცემისა და „ქართული ენის თესაურუსის“ კომიტეტის 

 

დ ე ბ უ ლ ე ბ ა  

 

თავი I. ზოგადი დებულებები  

 

1.1. საქართველოს მეცნიერებათა ეროვნული აკადემიის აკად. გ. წერეთლის სახელობის 

„ვეფხისტყაოსნის“ აკადემიური გამოცემისა და „ქართული ენის თესაურუსის“ კომიტეტი 

(შემდგომში „რუსთაველის კომიტეტი“) არის საქართველოს მეცნიერებათა ეროვნული 

აკადემიის სამეცნიერო სტრუქტურული ერთეული. 

 1.2. „რუსთაველის კომიტეტი“ თავის საქმიანობაში ხელმძღვანელობს საქართველოს 

კონსტიტუციით, საქართველოს კანონით „საქართველოს მეცნიერებათა ეროვნული 

აკადემიის შესახებ“, საქართველოს კანონმდებლობით, საქართველოს მეცნიერებათა ეროვნუ-

ლი აკადემიის წესდებით, შინაგანაწესითა და ამ დებულებით. 

 1.3. „რუსთაველის კომიტეტი“ ანგარიშვალდებულია საქართველოს მეცნიერებათა 

ეროვნული აკადემიის  პრეზიდიუმის წინაშე.  

1.4. „რუსთაველის კომიტეტს“ აქვს ბლანკი კომიტეტის სრული დასახელებით: აკად. გ. 

წერეთლის სახ. „ვეფხისტყაოსნის“ აკადემიური გამოცემისა და „ქართული ენის თესაურუსი“.   

 

თავი II. „რუსთაველის კომიტეტის“ მიზნები  

და ამოცანები  

 

 2.1. „რუსთაველის კომიტეტის“ მიზანია სახელმწიფო ენაზე ზრუნვა, ქართულ ენასთან 

დაკავშირებული ფუნდამენტური და გამოყენებითი ხასიათის კვლევების წარმოება და 

ხელშეწყობა.  

2.2. „ვეფხისტყაოსნის“ აკადემიური ტექსტის დამდგენი კომისიის მემკვიდრეობის 

მოვლა, პოემის ტექსტის დადგენასთან დაკავშირებული მასალების აღნუსხვა, სისტემა-

ტიზაცია-კონსერვაცია; ტექსტის დადგენასთან დაკავშირებული საკითხების განხილვა. 

2.3. „ვეფხისტყაოსნის“ აკადემიური ტექსტისა და ტექსტის დადგენასთან დაკავ-

შირებული მასალების გამოცემისათვის ზრუნვა.  

2.4. ქართული ენის თესაურუსის შედგენა ქართული ენის წერილობითი ძეგლების 

მონაცემების სრული გათვალისწინებით, ქართული ენის ისტორიული და ისტორიულ-

ეტიმოლოგიური ლექსიკონების შედგენა.  

2.5 ქართული ენისა და ლიტერატურის კვლევებში თანამედროვე კომპიუტერული 

ტექნოლოგიებისა და მეთოდების დანერგვაზე ზრუნვა. 

2.6. ქართული ენის სრული ისტორიული ტექსტური (და ლექსიკური) ბაზების შექმნა. 

 

 



თავი III. „რუსთაველის კომიტეტის“ სტრუქტურა და მართვა 

 

3.1. „რუსთაველის კომიტეტს“ ჰყავს ხელმძღვანელი (თავმჯდომარე), მისი მოადგილე 

(მოადგილეები), სწავლული მდივანი, მეცნიერი თანამშრომლები და სპეციალისტები. 

3.2. „რუსთაველის კომიტეტის“ სამეცნიერო პერსონალი სარგებლობს მეცნიერი 

თანამშრომლის შესაბამისი სტატუსით და ის ვაკანსიას იკავებს კონკურსის წესით. 

კონკურსით არჩეულ პირს თანამდებობაზე ამტკიცებს აკადემიის პრეზიდენტი. კონკურსის 

წესებს მოქმედი კანონმდებლობისა და მეცნიერებათა აკადემიის წესდებისა და ამ 

დებულების საფუძველზე შეიმუშავებს კომიტეტის ხელმძღვანელი და ამტკიცებს აკადემიის 

პრეზიდიუმი.  

3.3. „რუსთაველის კომიტეტის“ საქმიანობას წარმართავს მისი ხელმძღვანელი 

(თავმჯდომარე), რომელსაც თანამდებობაზე, მეცნიერებათა აკადემიის პრეზიდენტის 

წარდგინებით, ამტკიცებს აკადემიის პრეზიდიუმი 5 (ხუთი) წლის ვადით. როგორც წესი, იგი 

უნდა იყოს საქართველოს მეცნიერებათა ეროვნული აკადემიის ნამდვილი წევრი. ერთი და 

იგივე პიროვნების ხელმეორედ დამტკიცება თანამდებობაზე დასაშვებია რამდენჯერმე 

შეზღუდვის გარეშე.   

3.4. „რუსთაველის კომიტეტის“ ხელმძღვანელის (თავმჯდომარის) მოადგილეს 

(მოადგილეებს), სწავლულ მდივანსა და სპეციალისტს ნიშნავს აკადემიის პრეზიდენტი, 

კომიტეტის ხელმძღვანელის რეკომენდაციით.  

3.5. „რუსთაველის კომიტეტის“ ხელმძღვანელი (თავმჯდომარე) პასუხისმგებელია 

კომიტეტის საქმიანობასა და ამ დებულებით გათვალისწინებული მიზნებისა და ამოცანების 

შესრულებაზე.  

3.6. „რუსთაველის კომიტეტის“ ხელმძღვანელი (თავმჯდომარე) უფლებამოსილია: 

ა) განსაზღვროს და დაგეგმოს კომიტეტის უახლოესი და პერსპექტიული პრიორი-

ტეტები, ინიცირება გაუკეთოს შესაბამის პროგრამებსა და პროექტებს დასახული 

ამოცანების გადასაწყვეტად და ასევე შექმნას ყველა პირობა სამეცნიერო გრანტების 

მოსაპოვებლად;  

ბ)  განსაზღვროს და გაანაწილოს ფუნქცია-მოვალეობები თანამშრომლებს შორის;  

გ) შეიმუშაოს და დასამტკიცებლად წარუდგინოს აკადემიის პრეზიდიუმს „რუსთა-

ველის კომიტეტში“ სამეცნიერო თანამდებობებზე თანამშრომელთა მიღების 

საკონკურსო წესები და საკონკურსო კომისიის შემადგენლობა; 

დ) „რუსთაველის კომიტეტში“ შექმნას სათათბირო ორგანო – სამეცნიერო საბჭო, 

რომლის შემადგენლობაშიც შევლენ როგორც კომიტეტის წამყვანი მეცნიერი 

თანამშრომლები, ისე სხვა მოწვეული მეცნიერები;  

ე) „რუსთაველის კომიტეტის“ ხელმძღვანელი (თავმჯდომარე) გაწეული მუშაობის 

შესახებ ყოველი წლის ბოლოს ანგარიშს წარუდგენს აკადემიის პრეზიდიუმს. 

 

თავი IV „რუსთაველის კომიტეტის“ ქონება 

 

 „რუსთაველის კომიტეტის“ ქონებას შეადგენს აკადემიის მიერ გადაცემული სამუშაო 

ფართობი, ძირითადი და საბრუნავი საშუალებები, აკადემიის მიერ გამოყოფილი საფინანსო 

რესურსები, რომლებიც ასახულია აკადემიის ბალანსში.  



 

თავი V „რუსთაველის კომიტეტის“ დაფინანსება 

 

 5.1 „რუსთაველის კომიტეტს“, როგორც თავის სტრუქტურულ ერთეულს, ფინანსურად 

უზრუნველყოფს საქართველოს მეცნიერებათა ეროვნული აკადემია.  

 5.2. აკადემიის პრეზიდენტის თანხმობით, მოქმედი კანონმდებლობის შესაბამისად, 

„რუსთაველის კომიტეტის“ საქმიანობიდან მიღებული შემოსავალი შეიძლება გამოყენებულ 

იქნეს საგამომცემლო და საინოვაციო კვლევების დასაფინანსებლად და კვლევაში მონაწილე 

პირთა გასამრჯელოსათვის, სამეურნეო-საკანცელარიო, სატრანსპორტო ხარჯებისათვის, ქა-

ღალდისა და სხვა სასტამბო მასალის, საგამომცემლო საშუალებების, კომპიუტერული და 

სხვა სახის ტექნიკის შესაძენად, აგრეთვე, „რუსთაველის კომიტეტის“ საქმიანობისათვის 

აუცილებელი სხვა ხარჯებისთვის. 

 

თავი VI „რუსთაველის კომიტეტის“ დებულების  

შეცვლის წესი 

 

6.1. „რუსთაველის კომიტეტის“ დებულების შეცვლის ინიციატორი შეიძლება იყოს 

თვით „რუსთაველის კომიტეტი“, აგრეთვე, აკადემიის პრეზიდიუმი. 

6.2. „რუსთაველის კომიტეტის“ დებულებაში ცვლილებებისა და დამატებების შეტანა 

ხდება საქართველოს მეცნიერებათა ეროვნული აკადემიის პრეზიდიუმის მიერ.  

 

თავი VII. „რუსთაველის კომიტეტის“ ლიკვიდაციის წესი 

 

 „რუსთაველის კომიტეტის“ ლიკვიდაციას ახორციელებს საქართველოს მეცნიერებათა 

ეროვნული აკადემია საქართველოს კანონმდებლობით გათვალისწინებული წესით.  

 

 


